WAAR STAAN DIE PRODUSENT TEN OPSIGTE VAN SPEENKALFBEMARKING IN NAMIBIË?
Namibië is ‘n land van kontraste en beesproduksie is veral afhanklik van die reënval en aangewese produksie-areas. Sekere produksie-areas is meer geskik vir speenkalfproduksie, terwyl ander areas weer meer geskik is vir osproduksie en/of die afronding van speenkalwers.

Gegewe die aantal speenkalwers wat jaarliks in die land geproduseer word, is dit noodwendig dat van hierdie speenkalwers lewendig op die hoef uitgevoer moet word weens ‘n beperking op produksie-areas en die deurlopende koste van voer.

Hierdie toedrag van sake het egter gelei tot ‘n situasie waar ongeveer 150 000 speenkalwers jaarliks die land verlaat het na voerkrale in Suid-Afrika (gebaseer op ‘n ses-jaar gemiddelde). Dit is een van die mees bydraende faktore waarom die getalle van slagbare bees in die land afgeneem het. Dit het noodwendig die plaaslike abattoirs onder druk geplaas in terme van jaarlikse deurset-getalle.

Pogings om meer speenkalwers in die land te behou was grotendeels onsuksesvol en daar is reeds by wyse van ‘n Goewermentskennisgewing maatreëls in plek gestel waarvolgens ‘n uitvoerheffing per kop gehef kan word om die uitvloei van speenkalwers te verminder (die huidige heffing is steeds behou op nul persent).

Hierdie situasie het egter begin verander sedert 2007 weens ‘n sameloop van omstandighede. ‘n Vergelyking tussen speenkalf-uitvoere gedurende die eerste vyf maande van 2007 teenoor die uitvoere in dieselfde tydperk in 2008, dui op ‘n afname van 46,8% in uitvoergetalle.

Dit kan toegeskryf word aan faktore soos onder andere hoër pryse behaal in die Europese mark, ‘n gunstige wisselkoers wat uitvoere bevoordeel, hoër brandstofpryse (wat die uitvoer van speenkalwers minder lonend maak), hoër voerkoste (voerkraalondernemings word minder kompeterend) en die inwerkingstelling van Meatco se finansieringskema om speenkalwers plaaslik af te rond.

Volgens inligting van die Landbou Unie word ‘n beleid voorgestaan waar geen heffings op die uitvoer van speenkalwers geplaas behoort te word nie (met ander woorde geen inmenging in die vryemarkstelsel nie), maar dat plaaslike insentiewe ondersteun moet word om genoegsame speen-kalwers in die land te hou om voldoende deurset aan die abattoirs te verseker.

Die gevaar van uitvoer-heffings is dat die binnelandse pryse van speenkalwers kan daal (vergelyk dit teenoor wat met die kleinveeskema gebeur het) en dat dit ‘n negatiewe effek kan hê op veral die inkomste realisasie van ‘n groot persentasie kommunale en opkomende kommersiële boere.

Gedurende November 2007 het Meatco ‘n finansieringskema van stapel gestuur om die uitvoer van speenkalwers teen te werk en om sodoende die getal slagbare bees binnelands te verhoog. Tans is reeds 7 000 bees van 59 produsente by die skema ingeskakel, vanuit ‘n totale doelwit van 10 000 bees vir 2008.

Meatco se finansieringskema kom in kort neer op die volgende: Meatco maak gebruik van ‘n rekenaarmodel (wat gebaseer is op ‘n vyf-jaar gemiddelde prestasie) om vir elke individuele aansoeker ‘n minimum slagprys  en slagbeurt te waarborg na ‘n spesifieke tydperk (drie maande tot een jaar). Gedurende hierdie tydperk moet die diere slaggereed gemaak word deur die aansoeker.

Indien die projek goedgekeur word, verleen ‘n kommersiële handelsbank die nodige krediet aan die betrokke aansoeker, wat insluit die gewaarborgde minimum prys, asook die koste van die lek en die rente op die lening. Die skema dek ook die aankoop van die speenkalwers, die vervoer van die speenkalwers na die plaas, asook die vervoer daarvan na die abattoir wanneer die diere geslag moet word.

Aan die einde van die ooreengekome tydperk onderneem die aansoeker om ten minste 98% van die diere aan Meatco se abattoirs te lewer. By lewering en slag aan die einde van die skema, betaal Meatco die geld oor aan die handelsbank. Die bank verhaal dan hul finansieringskoste en betaal die res uit aan die aansoeker.

Tydens die tydperk van die projek verskaf Meatco tegniese ondersteuning in terme van advies en die weeg van diere elke drie maande om vordering te bepaal en om enige probleme vroegtydig te identifiseer.

Die voorwaardes vir deelname aan die skema is onder andere bewyse van kredietwaardigheid en die besit van beskikbare grond (eie of gehuur) vir die afronding van die speenkalwers.

Bank Windhoek en Eerste Nasionale Bank is reeds betrokke by hierdie finansieringskema, terwyl Standard Bank ook binnekort gaan toetree. Agribank en Nedbank het ook aangedui dat hulle belangstel om aan die skema deel te neem.

Insentiewe soos hierdie behoort ondersteun te word deur die plaaslike produsente synde:

- dit ‘n plaaslike landbou-inisiatief is met meriete,

- dit strook met die vryemark-beginsels (wat neerkom op winsmaksimering),

- dit strook met die bepalings van die Suider-Afrikaanse Doeane-Unie,

- regeringsinmenging in die ekonomie word dus nie benodig nie,

- die plaaslike handelsbanke raak betrokke by ‘n plaaslike landbou-inisiatief,

- ‘n hoër getal slagbare bees word vir die plaaslike abattoirs verseker, en 

- dit bied nog ‘n geleentheid vir verdere plaaslike waardetoevoeging, insluitend  produkontwikkeling,  gegewe die beskikbaarheid van meer insette vir die abattoirs.

Produsente wat belangstel om in hierdie skema te deel kan die volgende persone kontak:

Heiner Böhme (Projekbestuurder by Meatco)  -  Tel:  (061) 321 6400

Lourens Swart (Sentraal / Suid)  -  Tel:  081 127 8805

Barend Dorfling (Noord)  -  Tel:  081 127 8806

Wallie Roux

Trade Policy Analyst

(Endnotes)
1  Inligting verskaf deur die Namibië Landbou Unie, die Vleisraad en die Windhoek Observer.



